
Annotatsiya: Ushbu maqolada 
Oʻzbekistonda XX asrning oxirlarida amalga 
amalga oshirilgan “Qayta qurish” siyosatining 
aholining ijtimoiy turmush darajasiga taʼsiri 
masalalari ilmiy tahlil etilgan. Shuningdek, 
ushbu islohotlarning barcha sohalar kabi 
iqtisodiy madaniy sohalarga taʼsiri masalalari 
ilmiy tahlil etilgan. 

 Kalit soʻzlar: Qayta qurish, KPSS 
markaziy komiteti, novatorlik, millatchi, 
internatsionalizm, baynalminalchilik, 
demografik jarayonlar, iqtisodiy- ijtimoiy 
jarayonlar. 

Аннотация: В данной статье 
представлен научный анализ влияния 
политики «Перестройки», проводившейся в 
Узбекистане в конце XX века, на уровень 
социальной жизни населения. Также 
исследуются вопросы воздействия данных 
реформ на экономическую и культурную 
сферы, рассматриваемые в контексте общих 
системных преобразований того периода. 

Abstract: This article provides a scientific 
analysis of the impact of the "Perestroika" 
policy, implemented in Uzbekistan during the 
late 20th century, on the social standard of 
living of the population. It also examines the 
effects of these reforms on the economic and 
cultural spheres, as well as their broader 
influence across various other sectors of 
society. 

KIRISH (ВВЕДЕНИЕ / 

INTRODUCTION). Oʻzbekistonda sovet 
davrida, yaʼni 1980 yillarga kelib ijtimoiy-
iqtisodiy sohalardagi yuzaga kelgan inqiroz, 
aholi ijtimoiy turmush darajasi, hamda 
demografik jarayonlariga ham taʼsir 
koʻrsatayotgan omillardan biri boʻlib 
hisoblangan. Jumladan demografik 
jarayonlarda aholining migratsiyasi, ijtimoiy 
turmush darajasi, hamda aholining keng 
isteʼmol mollari va xizmatlar bilan taʼminlanish 
boʻyicha koʻplab muammoli holatlarning 
yuzaga keltirdi[12:114]. Bu omillar haqli 
ravishda serxarajat sovet iqtisodiyotida tub 
islohotlarni amalga oshirishni taqozo etardi. 

MUHOKAMA (ОБСУЖДЕНИЕ / 
DISCUSSION). Bu davrda siyosat olamida 
mavjud muammolarni bartaraf etish masalasida 
1980-yillarning oʻrtalarida sovet jamiyatida 
“qayta qurish” islohotlari boshlandi. Qayta 
qurish KPSS MK Bosh kotibi Mixail 
Sergeyevich Gorbachyov va KPSS Markaziy 
Komitetining 1985-yil aprel plenumi bilan 
bevosita bogʻliqdir. Ushbu jarayon, avvalo, 
jamiyatning ijtimoiy-siyosiy, iqtisodiy va 
madaniy sohalarida toʻplanib qolgan inqirozli 
holatlarni tahlil etishdan boshlandi. Tarixiy 
nuqtai –nazardan qayd etish joizki, qayta qurish 
tarixida toʻrtta alohida davr mavjud[13:235-
262]: 

• 1-bosqich – 1985-yil mart – 1987-yil 
yanvar. Bu bosqich – “jadallashtirish” va 
“koʻproq sotsializm” shiorlari ostida oʻtkazildi. 
Uning asosiy maqsadi sifatida iqtisodiyotni 
intensivlashtirish va ilmiy-texnikaviy 
taraqqiyotni tezlashtirish belgilandi; 

• 2-bosqich – 1987-yil yanvar – 1988-yil 

iyun. Bu bosqich – “koʻproq demokratiya” va 
“ochiqlik” shiorlariga asoslandi.  

• 3-bosqich – 1988-yil iyun – 1991-yil 
sentyabr. Bu bosqich – “chalkashlik va inqiroz” 
davri boʻlib qayta qurishning sobiq lageridagi 
boʻlinish, ochiq siyosiy, milliy qarama-
qarshilikka oʻtish, iqtisodiy tanglik, mustaqil 
davlatlarning paydo boʻlishi bilan tavsiflanadi; 

• 4-bosqich – 1991-yil sentyabr-dekabr. Bu 
bosqich koʻp holatlarda “qayta qurish”ning 
tarkibiy qismi sifatida ham qabul qilinmaydi. 
Bu vaqtda SSSR davlati mavjud boʻlsada, 
amalda qismlarga ajralib ketgan, tizimning 
yemirilishi toʻliq namoyon boʻlgani bilan 
ajralib turadi. 

Tarixiy maʼlumotlarga toʻxtalar ekanmiz, 
1980-yillarida butun sobiq SSSR hududida 
yillar mobaynida toʻplangan muammolarni hal 
etish uchun bu islohotlar loyihasi ishlab 
chiqildi[11:54]. Yaʼni bunda 1985-yil aprel 
Plenumi yoʻl ochib bergan qayta qurishning 
strategik maqsadi aholining moddiy farovonligi 
va madaniy turmushini yuksaltirish, sotsial 
adolat prinsipini amalga oshirish, millatlararo 
munosabatlarni takomillashtirish, sovet 
jamiyatining sinf, qatlam va guruhlarini 
uygʻunlikda rivojlantirishni oʻz ichiga olgan 
keng vazifalarni kompleks tarzda hal etish 
vazifalari koʻzlangan.  

Tarixiy jarayonlardan maʼlumki, sovet 
davrida ijtimoiy-iqtisodiy, qishloq xoʻjaligi va 
sanoatda olib borilgan islohotlar asosan 
markazning har tomonlama qudratini 
oshirishga xizmat qilgan. Iqtisodiyotning bir 
tomonlama rivojlanishi, ishlab chiqarish 
sohalarining faqat birlamchi qayta ishlov 
jarayoniga moslashtirilganligi, yuqori boʻgʻin 
boshqaruv tizimi va yetakchi sohalarning 
noyob mutaxassislari asosan markazdan 
yuborilgan kadrlar vositasida 
shakllantirilganligi, aholining real ehtiyojlarini 
inkor etgan holda markazdan belgilab berilgan 
yillik rejalar asosida ish koʻrilishi, qishloq 
xoʻjaligidagi asosiy eʼtibor paxta xom 
ashyosining yigʻim-terimiga moslashtirilishi 
asosiy omillar sifatida belgilangan. 
Shuningdek, tabiiy resurslarning hisobsiz 
ishlatilishi natijasida turli ekologik 
muammolarning avj olgani – bularning 
barchasi XX asrning 80-yillarida 
respublikadagi ijtimoiy vaziyatni ogʻir 

boʻlishiga olib kelgan sabablardan 
hisoblanadi[6]. 

Natijada yuzaga kelayotgan bunday 
muammolar Ittifoq tarkibida boʻlgan 
Oʻzbekiston uchun ham oʻzining salbiy taʼsirini 
koʻrsatdi. Albatta, bu yillardagi yuzaga kelgan 
muammolar aynan 1980-yil oʻrtalariga 
kelibgina oʻz-oʻzidan vujudga kelgan emas, 
balki buning tub ildizlari mavjud boʻlib, ular 
yillar mobaynida respublikaning mavjud 
imkoniyat va manfaatlarini inobatga olmasdan 
olib borilgan siyosat natijasida yuzaga kelgan 
edi. Mohiyatiga koʻra Ittifoq respublikalarini 
iqtisodiy birlashtirish ostida ham iqtisodiy, ham 
siyosiy maqsadlar qaror toptirildi. Natijada, 
mintaqalararo aloqalarda shunday bir zanjir 
vujudga keltirildiki, unda respublikalarning 
emas, balki markazning manfaatlari aks 
ettirildi[4:120]. Ittifoq tarkibidagi 
respublikalarni maʼlum bir soha boʻyicha 
ixtisoslashtirish siyosati amalga oshirilib, unga 
koʻra iqtisodiy rayonlarga boʻlingan 
respublikalar bir mahsulotni yoki mahsulotning 
bir turini, hatto mahsulotning maʼlum bir 
qismini ishlab chiqarishga ixtisoslashishi kerak 
edi. Respublikalarning bir qismi xom ashyo 
yetishtiruvchi, boshqalari esa sanoat mahsuloti 
ishlab chiqaruvchi hududlarga ixtisoslashtirildi. 
Unga koʻra, Oʻzbekiston paxta yetishtiruvchi 
baza sifatida shakllantirildi va paxta ekin 
maydonlari yildan yilga koʻpaytirib borildi[10].  

Bu davrdagi iqtisodiy tanglik oʻz navbatida 
taʼlim sohalariga ham salbiy taʼsir koʻrsatdi. 
Garchi bu davrda oʻqituvchi pedagogik 
xodimlarni oʻz kasbidan ortiqcha ishlardan 
ozod etilishi haqida gapirilsa-da, amalda esa 
mutlaqo boshqa ishlar amalga oshirilgan. 
Shuningdek, bu davrlarga kelib maktablarda 
oliy toifali oʻqituvchilar, ilmiy xodimlar, 
oʻqituvchilar, shifokorlarga boʻlgan ehtiyoj 
muttasil oʻsib borgan[1].  

Har qanday sohadagi sifat va samaradorlik 
uzluksiz mashq, muttasil mehnat, doimiy 
izlanish natijasida yuzaga keladi. Bu gap 
maktab taʼlimiga ham toʻla taalluqli. Oʻrta 
maktab mashgʻulotlarining qatqaloq sindirish, 
gʻoʻzani yaganalash va oʻtoq qilish, pilla terish, 
paxta terish kabi qishloq xoʻjalik ishlari tufayli 
tez-tez boʻlinib turishi yoshlarning taʼlim olish 
jarayonlariga salbiy taʼsir koʻrsatgan. 
Raqamlarga eʼtibor qaratadigan boʻlsak, 1989-

yil aholini roʻyxatga olish maʼlumotlariga koʻra 
Oʻzbekistonda 19 905 000 aholi istiqomat 
qilgan boʻlsa, bunda oliy maʼlumotli aholining 
ulushi 0.038 foizni tashkil etgan[3]. Taʼlim 
sohasidagi mavjud boʻlgan muammolardan 
yana biri bu maktabgacha taʼlim 
muassasalarining yetarli darajada 
boʻlmaganligi. Jumladan maʼlumotlarga koʻra 
1987-yili respublikadagi bolalar 
muassasalariga 7 yoshgacha boʻlgan jami 
bolalarning atigi 34,5 foizini qamrab olgan. 
Shuningdek, maktabgacha taʼlim muassasalari 
qurish borasidagi ishlariga ham yetarli darajada 
eʼtibor qaratilmagan. Barcha mavjud 
muammolar qatorida barcha sohalarni isloh 
qilish maqsadli va malakali kadrlar tayyorlash 
masalalariga ham yetarli darajada eʼtibor 
qaratilmadi. Bu davrda ziyoli qatlam aholini 
koʻpaytirish kabi oʻziga xos boshqaruvdan 
koʻzlangan maqsad jamiyatda ilm yogʻdusini 
taratish, millat maʼnaviyatini oshirish, ozlikni 
anglash emas, butun sobiq ittifoq davlatlarida 
yagona millat gʻoyasini targʻib qilish, asrlar 
davomida sayqallanib kelgan millatlar tarixini 
unuttirish boʻlganligini achinarli holatlardan 
biri boʻlgan[4:120]. 

Bu davrda amalga oshirilgan islohotlar 
goʻyoki ijtimoiy-iqtisodiy muammolarni hal 
etish yoʻli deb qaralgan boʻlsada, 
mamlakatdagi real ahvolning murakkabligi 

chuqur anglab yetilmadi. Barcha sohalar kabi, 
aholining ijtimoiy turmush darajasidagi 
muammolar, iqtisodiyotni rivojlantirishda, 
umuman koʻplab sohalarda markazning 
rahbarlik roli va markazlashtirish siyosatidan 
amalda voz kechilmadi. Bu keyingi yillarda 
ham sotsializm “afzallik”laridan foydalangan 
holda jamiyatni rivojlantirishga umid bogʻlash 
edi. Biroq, bularning barchasi real hayotda oʻz 
samarasini bermadi. Chunki, qaror topgan 
mavjud tizimdan voz kechmagan holda 
oʻtkazilgan qayta qurish siyosati bilan ham 
koʻzlangan natijalarga erishib boʻlmasdi va 
amalda ham shunday boʻldi. Aksincha, qayta 
qurish yillarida mablagʻlarning samarasiz 
yoʻnaltirilishi sarf-xarajatlar miqdori keskin 
koʻpayib ketishi davlat byudjetiga katta zarar 
keltirdi.  

ХULOSA (ЗАКЛЮЧЕНИЕ / 
CONCLUSION). Natijada mamlakatdagi 
maʼmuriy-buyruqbozlikka asoslangan 
boshqaruv tizimi iqtisodiy koʻrsatkichlarga 
erishishda, asosan, bir yoqlama yoʻldan bordi. 
Oʻzbekiston asosan paxta xom ashyosi 
yetishtirishga ixtisoslashtirilganligi yerlarning 
oʻzlashtirilishi, mavjud resurslardan samarasiz 
foydalanish bularning barchasi oʻz navbatida 
aholining ijtimoiy demografik holatlariga taʼsir 
koʻrsatuvchi omillardan biri boʻldi.  

